
4 Seese-seese 3

Hade aadeeɓe hoɗde e leydi, ko baaɗi 
ngonnoo ɗoo.
Gila Yugaari, haa yottii Maysaari, 
ko dunndu baaɗi tan wonnoo.
Baaɗi noon no keewi leƴƴi :  
gooŋ, baabun, buŋee, fof ko toon.
Ɗii ko ñaamooji huɗo, ɗii ko conngooji, 
ɗiya ko gollooji.

Bolol laana njoorndi

Ladde ndee na sukki, baaɗi mbi’i yo en 
per laabi.
Gollooɓe mbaylaari njamiraa yo 
puɗɗoro laawol laana njoorndi.
Hankadi golle puɗɗii, leɗɗe ngoni e 
leweede.
Baaɗi ɗii peccondiri golle haa timmi.

Ɓee keedi e eɓɓude ɗo laawol foti 
rewde ɗoo. 
Ɓeya mbi’aa yo lew leɗɗe haa waɗa 
boowe.
Ɓee too na ndiida e leydi no jamɗe 
lelortoo.
Woɗɓe kadi keedti e addoyde kaaƴe 
kaliyeer.

Isinaaji mbaylaari peewni jamɗe 
raayuuji haa timmi.
Pale mbaɗaa haa keewi.
Gollooɓe ƴettaa na njoɓee.
Golle bolol laana eɓɓaa haa gasi, 
ɗe puɗɗaa.

Wonaani hitaande, yolnde hakkunde 
Tuŋ e Koroo kam joofi.
Gure hakkunde ɗee fof mbaɗanaa 
gaaruuji. 
Laaɗe mbaɗti dogde ɗoon, na ƴeewndoo.
Baaɗi mbeltii, eɗi mbi’a jamaanu men 
wayliima.

Arɗo Baaɗi wi’i yo bolol laana ngol 
uddite ñande altine.
O wi’i yo diɗɗal jolooɓe ƴeewndo darne.
Helifaaɓe seeɗa, e rewɓe e sukaaɓe 
kawrinaa.
E sukaaɓe hee noon ina waɗi 
bi’eteengel Bilaali.

Ñande altine, fof’en ngari ndarii.
Laana huɓɓi, ndiiru heewi, ceraali 
laana na nanee. 
Ndeke noon, Bilaali hoolaaki, 
o suusaa laana.
Tan yimɓe mbi’aa hankadi yo njol, 
ɓe njoli.

Mawɗo gaar sufli, laana wulli,  
ka fokkiti. 
Hee, hankadi duusooɓe na njowa juuɗe, 
jolɓe na njaaboo.
Laana kaa fuɗɗii raaŋde tan, Bilaali 
baangel fucciti gite.
Omo wondi noon e neene makko e 
mawniiko gooto.

Laana ɓeydii yaawde tan, Bilaali luuki, 
na naamnoo neene.
- Woy heege yoo, feere men bonii !
- Iih, ko woni, mate ko a paayɗo ? 
- Neene, mate a yi’aani leɗɗe ɗee 

na njaha, na njana ?

- Alaa, ɗe njanaani, ko laana kaa 
wirtotoo ɗe ko yaawi.

Tan Bilaali suusti, o arti, o jooɗii ɗo 
gootel.
Ko noon o deƴƴiri haa laana kaa joofi 
e gaar. 
Yimɓe ngoni e jippaade e tellinde kaake.

Hankadi noon, banndiraaɓe baaɗi 
jaɓɓotooɓe fof ngari.
Ɓee na calmina, ɓee na ɓuucondira, 
ɓee na njalda.
Koreeji na ngari faltaade banndiraaɓe 
mumen.
Ɓe meeɗaa yiide laana njoorndi ne 
ngari na njeeɓa.

Bilaali e neene makko e mawniiko tellii.
Tan o woni e moosmoosnude noon.
Neene naamni so o weltiima no feewi.
O wi’i, neene laana dee ɓuri ŋabbugol e 
leɗɗe yaawde.

Faaɓru meeɗii haaldude e hoore mum 
na wi’a nii.
Miin ko ɗoo tan ngon-mi, hakkunde 
weendu e loonde. 
Ɗum kay wonaa nguurndam mbelɗam.
Alaa ko neɗɗo anndata e joɗnde.

Ɗanngal Faaɓru nder geej

Jooni noon, mi yahat, mi ƴeewoya 
hoɗorde nder geej no wa’i.
Mi waynoyoo Kaaw Ngabu, e Neene 
Liwoogu, mi ƴeewa.
Tawi Faaɓru nanii noon ko Jaaltaaɓe 
Ngaaka woni joom geej.
O yottii galle Ngabu, o salmini, o naati.

-  Kaaw Ngabu, jam waali ?
-  Jam waali baaɗi am Faaɓru ?
-  Miin dee ko aan ngar-mi
    waynoyaade.
-  Bismilla, haal ko woni haaju maa.

-	 Miɗo yiɗi hoofnoyde Jaaltaaɓe 
Ngaaka, nder geej too.

-	 Iih, ko jam ɓolo, toon ko ndiyam 
lamɗam dee.

-	 Eey, mi yiɗ humpitaade hoɗorde 
nder geej no woori.

Ngabu wi’i : « Yah, gorgol maa Liwoogu 
ɗoftu maa. »

Faaɓru yahi, waynoyii Liwoogu.
-	 Jam mbeet-ɗon, goggoo Liwoogu ?
-	 Yo a wuur, ɓinngel am Faaɓru.
-	 Miin dee njiɗ-mi ko ɗoftaa mi to 

Jaaltaaɓe Ngaaka.

-	 Jam ɓolo nawat maa toon ?
-	 Yiɗde laaɓeede hoɗorde geej 
	 tan dee.
-	 Ɗuum kay baasi alaa heen.
-	 Kono njiɗ-mi noon ko ɗoftaa mi.

Liwoogu jaɓani Faaɓru, ɓe puɗɗii 
heblaade.
Liwoogu wi’i : « Kono maa ɗaɓɓen 
wutteeji culborɗi noon.
Sabu geej na luggiɗi no feewi, 
tee ko ndiyam lamɗam. »
Faɓru wi’i : « Alaa caɗeele, mi heɓii. »

Ɓe ndawi, ɓe njahi geej, ɓe tawoyi 
Ngaaka. 
Jaaltaaɓe Ngaaka jaɓɓii ɓe jaɓɓungal 
moƴƴal.
Ɓe kaali ko woni koo haaju maɓɓe.
Ngaaka jaɓani ɓe ɗuum ɗoon.

Ɓe keblii, kamɓe tato fof, ɓe culbii e 
leriinde maayo.
Jaaltaaɓe Ngaaka ardii, na holla,
na tinndina, na reentina.
Faaɓru e Liwoogu ndewi e makko na 
naamnoo.
Hankadi, eɓe ɓura yahde tan, kaawis 
na ɓura nanngude ɓe.

Gaa ko diɗɗal liɗɗi tokoosi na mbaɗi 
jommboode.
Eɗi njiiloo, na tarlodoo, tawa ɗi 
ceertaani.
Too ko barooɗe maayo mawɗe, 
na njiiltoo.
Huunde na woni tan fiilto-moolto, 
ellee duleendu.

Haa ɓooyi, orkaaji ngari kamen ne, 
e caaji mumen.
Eɗi ɓorda e dofeeji, eɗi mbaɗda ɓuraa 
waaw junnitaade.
Faaɓru wi’i : miin dee kam mi najii, 
ndaw kullon.
Liwoogu wi’i : ko njii-ɗen koo feccinaani 
boom geɗe maayo geej.

Ɓe ngoni heen, eɓe njaha, eɓe njiiloo, 
haa ɓe tampi.
Faaɓru weltii, o yettii Goggo Liwoogu e 
Jaaltaaɓe Ngaaka.
Hankadi ɓe cuppitii kamɓe tato kala.
Faaɓru gooŋɗini noon hanti, ko maayo 
geej ɓuri leydi nguurndam.

Goram, lekkol uddii, hanti mbele 
mo-wuuri kadi.
Waɗii eleweeɓe yahɓe gila hanki, 
heddiiɓe ɓee ne eɓe kebloo.
Musee Jallo, direkteer oo, nani waynoo 
sukaaɓe makko.
Ɓeen kadi eɓe ni njowa mo juuɗe, 
na moosa.

Lekkol uddii, guurte noddii

Sammba e sehilaaɓe mum eɓe ni ɗoo 
ƴeewa otooji Daara Jolof.
Ɓeya sukaaɓe ɗiɗo kadi, ellee ko 
Tammbaa ɓe kootata.
Ibraahiima Nduur nana too sooda ko 
o waɗoyi sarite.
Fof’en na mbeltii, sabu nani njaha 
guurte. 

Ɗoo ne ko Gaar Ndakaaru, yeeyooɓe e 
soodooɓe e jolooɓe fof nani. 
Ƴeew, rewɓe Mali nana too mberti, 
na njeeya cuubuuji jooɗɗi.
Laana kaa fuɗɗiima dillude, yimɓe na 
keñoo, na cooda tikkeeji.
Ɓeya na mbaɗi raŋ, na njolda gooto 
gooto.



31Seese-seese 3

Sukaaɓe Kaasamaas ne nani padi ɗoo e 
ammbarkadeer Gore.
Ɓee pa’i ko Sigicoor, ɓeya ko Seeju, 
ɓeya ko Usuuy.
Batoo oo nana, wi’etee ko Aliin Sitooye 
Jaataa.
Ina waɗaa, e bannge mum, goobu 
araaraay Senegaal.

Guurte na moƴƴi e sukaaɓe janngooɓe, 
sabu ɓe pooftoto.
Ay, ɗoo ko leegal e Ndakaaru, sukaaɓe 
na mbaɗa futbal. 
Eɓe mbaɗi mayooji mumen jooɗɗi.
Won e maɓɓe, keblantoo ko matseeji 
nawetaan ɗii.

Ɗoo ne ko daande maayo, sukaaɓe 
na pija.
Ɓee ɗoo na mbaɗa fijirde wolebool.
Ɓee gaa na cippira, ɓeya na ceppa 
seese seese.
Ɗum ɗoo ne ko futbal daande maayo, 
bitsokaa, waɗetee ɗoo.

Jooni dee, en njaltii Ndakaaru : 
ɓee kam ko artuɓe remoyde.
Ƴeew tan ɗum, ɗoo ko gese maaro 
tan haa daɗoyi.
Dow jeeri ko gese gawri mbaɗaa toon, 
hedde gure.
Arɓe guurte ɓee na njaɓi waɗde golle 
dowri ɗee.



35Seese-seese 3

Ay, ɓee sukaaɓe ne ko wallooɓe koreeji 
mumen e geɗe ngaynaaka.
Sammba, ko kam faltoytoo na’i dow 
gese, waktu jofgol.
Aamadu yaha geddu, yahda e rewɓe 
ɓiroyooɓe.
Ko kañum kadi weetnoyta na’i ɗii 
subaka kala.

Guurte noon, wonaa golle juuɗe tan 
waɗetee heen.
So ndunngu feccinii, sukaaɓe puɗɗitoo 
dewtagol jaŋde mumen.
Gooto kala wona e yuurnitaade 
binndanɗe mum rowane.
Eɗe ngona e defte, walla e kayeeji.

Pap Joob e Jeynaba Soh, kamen ko ɓe 
eleweeɓe liisee. 
Ɓe njiɗi ko ɓeydude jaŋde mumen 
engele seeɗa ndee.
Eɓe mbinndii e kuuruuji wakaas ɗi 
Musee Saar waɗata.
Ko ɓe sukaaɓe tiiɗniiɓe no feewi.

Duudu Ngom ne, omo yuɓɓini 
binndanɗe keɓɓitagol jaŋde.
Kanko noon, o ɓurata jannginde ko 
hiisa e ganndal diidi.
Sukaaɓe heewɓe na ngoni e duɗal 
makko hee.
Fof’en noon ko tolno les ɓe ngoni.

Musee Jallo ne, ina walla sukaaɓe e 
tiiɗtinde taro mumen.
Kanko, o woni tan ko e les caali wuro.
Jinnaaɓe e banndiraaɓe fof na mbaawi 
arde tawtoree.
Sabu ko taro farayse e pulaar tiiɗtintee 
ɗoo.

Ngaynaaka ina waɗaa ko weeɓi, 
kono weeɓaani.
Gaynoyoowo heewi wonde ko gooto e 
sukaaɓe galle.
Ina wona cukalel dewel, kono gorel 
ngel ɓuri aamtude.
So ko na’i kadi, maa tawa ngel ƴoƴii 
seeɗa.

Ñalawma gaynaako 

So ɓirooɓe ndawii geddu bimmbi, 
tawata ko gooleeje na kumaa.
Gooleeje noon, kumetee ko e tiggal 
walla nguddee e hudum.
So ɓirgol yontii, eɗe konndiniree gooto 
gooto.
Kala muynuɗo haa haari, artiree, 
humee, haa na’i ngoora.

So neɗɗo na ɓira, ɗo sortii fof, 
arat siiftoo kosam e largal.
Largal walla lalworgal wona ɗo 
wootere, yimɓe na lalwoo heen.
So ɓirooɓe njiilodii, gooleeje koɗee 
walla kumee.
Rewɓe ndoondoo le’e kosam, 
paata wuro.

Caggal nde gooleeje naattinaa hudum, 
walla kumaa, na’i oora.
Suka potɗo aynoyde oo, runnjina na’i.
Eɗi ngummoroo seeɗa seeɗa, 
haa fof ndaroo.
Ɗii na naaɗoo, ɗiya na kaaya.

Caggal ɗuum, ɗi keɓa laawol noon.
E ko ɓuri heewde, ko ga’i ngardotoo.
Na’i mbaɗa duppol, kalaldi ardoo.
Hoore ɓuji rewa heen, goɗɗi cukka.

So ɗi naatii ladde, e durngol, 
ɗi mbeernoo.
Ɗi ngona e durde, iɗi ngutta kine.
Wi’ee iɗi mbafa huɗo.
Oon sahaa noon, ɗi njanta, gaynaako 
fooftoo.



46 Seese-seese 3

Heen sahaaji, o daroo, ina heeytoo, 
mbele na’i ɗii ɓura deeƴde.
Daragol gaynaako ina yooɗi.
O fala weduru dow becce, 
logga heen juuɗe.
O fawa heen koyngal e dow hofru 
ngala, tan o daroo.

So na’i ndurii haa kaarii, ɗi keewi ko 
yeedtude. 
Ɗii ndaroo, ɗiya leloo, iɗi ngaaƴca.
Suka oo ƴeeŋa e gallaaɗi lekki, 
o jooɗoo.
O wona e ñaañde walla wuttude 
coorumbal.

Tawa noon o ñaamaani dee, ina muusi.
So wonaa ko o raddi, o juɗi e ladde, 
o wottotaako. Wona ɗoon tan, 
na yeeɓa duule e colli diwooji.
Haa ɗeɓa hiirde, hankadi, o miijoo 
jofoyde. 

Oon sahaa, ko hedde takkusaan.
O runnjina na’i ɗii, o faata wuro.
Heen sahaaji, gaynaako na waɗda na’i 
e baali, fof aynoya.
Be’i noon kam keewaani aynoyeede.

Jooni noon, so jofoygol yontii, 
na’i nduppita kadi.
Tawa hanti noon, deedi na �uufi.
Oon sahaa, ko na’i debbi dogtooji ɗii 
keewi heedde yeeso.
Tawa iɗi keppi muyninoyde.

So ɗi njottiima geddu, tawata ko 
gooleeje kumaama kadi.
Ɗuum ko no wa’atnoo, sabu jooni ellee 
ko ko natti.
Ɓirooɓe ngara ɓira, haa ngasna.
Gaynakel udda na’i, ngel fuɗɗoo 
hootde wuro.

Nder leydi Goŋwaanaa, nde kaaƴe 
ngoni kecce, ko nii waanoo.
Oon jamaanu, ko baaɗi laamii, 
aadeeɓe cuwaa waawtaade tawo.
Baaɗi noddi kulle ladde fof, 
ɓe mbaɗi batu.
Gooŋ mawɗo oo wi’i omo jogii miijo, 
omo yottina ɗumen.

Na’i njardii laaceeje

O wi’i ɓe : « Kullel gootel na feeñi e 
dow leydi. »
Ngel wi’etee ko neɗɗo, walla neɗɗanke, 
walla aadee.
Ko ɗum huunde yahratnde koyɗe ɗiɗi, 
hoore ndee heeda dow.
Ina waɗi koyɗe yeeso, kono ɗe njaayoto, 
ɗe memataa leydi.



54 Seese-seese 3

So ina haala, luuɗataa, huunataa, 
bolle mum ko taƴondirɗe.
Ina waɗa gaatureeje kaawniiɗe, 
bi’eteeɗe jaleeɗe. 
So aranii ɗum, ŋaɓɓinat hunuko tan, 
ñiiƴe peeña, ina serkita.
Kullel ngel na heewi kadi fitina, 
kam yoo peeje.



55Seese-seese 3

Aadee na heewi huutoraade kaɓirɗe, 
ngam humtude haaju mum.
Kadi, ɓanndu mum heewaani leeɓi, 
wood tan ko huurata heen.
Ina waawi dogde haa juuta, tawa 
tampaani.
Ina waawi kadi ƴeeŋde e leɗɗe hono no 
men nii.

Neɗɗel na heewi kadi leƴƴi, 
alaa no wa’ataa.
Ɓee ko ɓaleeɓe, ɓeya ko woɗeeɓe, 
ɓee too ko sooyɓe.
Ina wondi noon kadi e kaawis bi’eteeɗo 
fooyre.
So jamma waɗii, ko ɗuum o huutortoo 
haa waawa yiide.

Ndeke noon ko nii aadee siforii, kadi ina 
heewi peeje.
Jooni njiɗ-mi ko yo en njaggu e 
aadeeɓe heen yoga. 
Caggal ɗuum, mbaɗen ɓe e galle 
kowaaɗo, eɗen ɓe laartindoyoo.
Leñol e maɓɓe fof waɗee e cuurel 
mum bannge.

Kulle ladde peewni galle haa moƴƴi, 
ɓe mbaɗi toon cuuroñ cuuroñ.
Eɓe nannga aadeeɓe e ladde, 
eɓe ngaddira seeɗa seeɗa.
Haa ɓooyi galle heewi tep yimɓe, 
leñol fof waɗaa e cuurel.
Cuuroñ koñ noon ko cuuɗi bilwaaɗi tan, 
ɗi kaddaaka huɗo. 

Ko to dow too tan hunndaa, ko heddii 
koo na yaynii.
Sahaa fof kulle ladde ngara na laara, 
na njannga aadeeɓe.
Waandu, arɗo baaɗi, adii ardude e 
galle mum yeeɓde aadee’en.
Baangel tokosel heen ƴeewi aadee haa 
ɓooyi tan, ngel woyi.

Neene makko wi’i mo : « Ko ngoyataa ? »
Ngel wi’i : « Ɓee ɗoo ɗiɗo, minen fof 
nanndi noppi.
Ko waɗi ɓe koo ɗoo, ina waawi addude 
mi gaay. »
Ndeke ngeel cuurel, tawi ko capaato 
e pullo ngoni toon.

Buŋeeru mawndu kadi ari haa faandii 
cuurel seereer, ndu wi’i :
« Onon kam, on njaltintaa oo ɗoo, 
oo miɗen nanndi, hay ɓernde. »
Mbaroodi ari, yuurnii tuubaako mo 
laɓaaki, tan naji.
Wi’i : « Heh, oo dee kam minen nanndi 
siiruuji. »

Ngola, cewngu ari tan tawi sinuwaa’en 
na cippira, na ciika.
O wi’i : « Ɓee kam, minen nanndi aada,  
hay ŋeewaali. »
Ñiiwa yi’i neɗɗo na jaggiri junngo mum 
na naŋtii, tan wi’i :
« Oo ne ko minen njiidi no jaggirta. »

Kulle na teskoo tan nanndugol mumen 
e yimɓe.
Haa ɓooyi, batu nodditaa, wi’aa yo 
galle firte.
Mawɗo Gooŋ wi’i : « Ɓee ɗoo ko 
banndiraaɓe men.
Ndeke enen fof ko en gootum. »

